
Jainkoak harrituta uzten gaitu
	Egintzak 3, 13-15. 17-19
	1 Joan 2, 1-5a
	Lukas 24, 35-48


· Pazko garaiko igande ebanjelioak Joanetik hartuak izaten dira. Gaurkoa ezik.
Oraingo honetan Emaustik Jerusalemera itzuliak ziren bi ikasle. Emauseraino bidea luze samar eta goibel gertatu zitzaien. Itzulera, ordea, argitsuago. Jauna bidean hurbil izan baitzuten eta hizlari. Horrek atsekabeak aldendu zizkien. Ondoren ibiltari sasoitsu sentitzen dira.

· Zergatik itzuli ziren Emaustik Jerusalemera? Beste ikasleak han geratu eta jarraitzen zutelako? Agian beste ikasle-kideak Jesus hil ondorengo beila-egunak ospatzen ari zirelako? Oroi genezake Lazaro hil zeneko hurrengo hiruzpalau egunetan jende ugari bildu zela etxe inguruan beila giroan.

Horregatik izan daiteke ebanjelioko testuak aipatzea aurreko egunetako gertakizunetaz hizketan ari zirela. Izan ere, oraindik gertatutakoaren presiopean zeuden. Eta ustekabean Jesus bizirik sentitzean, izua darie –beldur bildu eta trinkoa bezala-. Mamuen beldur ere dira.

· Emausko bidean gertatu bezala, Jesus ustekabean ageri zaie. Agerraldi hauek oparitzat hartuko dituzte.

Harrigarria: sinesmenean bat da gure sinesmenaren arabera espero edo aurreikusten duguna, eta bestea fede-bidean Jainkoak ematen dizkigun “ez-usteak”. Zer ondorio du honek? Ba, sinesmen ibilbidean esperimentatzen duguna gehiago dela “eskura datorkigun ez-ustea”, “geure kabuz lortutakoa” baino.

· Apostoluen zalantzak ongi lotzen dira irakurlearen harridurarekin. Ikasleak zalantzak gainditzean ebanjelioa irakurtzen –ala entzuten - ari dena sinesmenera beste urrats bat gehiago ematera deitua sentitzen da.

Nola liteke 41. bertsikuluak esatea ikasleek ezin sinetsi zeudela “pozaren poza”gatik?
· Jesusen agerraldia oso “fisikoa” dirudi. Behintzat azpimarratu nahi ez dela asmakeria kolektibo baten emaitza. Esperientzia bizi-bizia baizik. Baina Jesusek esandakoagatik datoz sinestera, ez ikusten ari direnagatik.

Agertutakoak zauriak daramatza beso eta hanketan. Beraz, oinazetik pasatutako Mesias da. Profeta bezala bizi eta jardun izan bazuen, profeta bezala sufritu behar izan zuen. Lotura hori zen ikasleen behaztopa harria. Ezin zuten ulertu garaile zena hainbeste pairatu eta hain porrota latza jasotako zela. Uste zuten garailea garaipenean mamitua izango zela, eta ez oinaze-porrotan.

Horregatik Liburu Santuek aurreratutakoa gogorazi eta ulertarazten die: “Mesiasek sufritu egin behar zuela”. Antzeko “berrirakurketa” egin zien Emausko ibiltariei: Liburu Santuetan iragarria zegoena gertakizunen argira jarriz.

· Jesusen egindako antzeko bidea geratzen zitzaien. Ez zekiten ongi zenbateko garapen-bidea zabaltzen zitzaien beren aurrean: apostolutzaren bide epikoa, ausarta, berritzailea. Horretarako ezinbesteko kemena Espirituaren eskutik etorriko zitzaien. Sendotu, berritu eta eraldatuko zituen Espiritua. Behin gauzak sakon ulertu, behera egin orde aurrera eta gora egiten du giza espirituak ere…
